
Níunda september síðastliðinn fengum við Íslendingar óþægilega heimsókn.  Þetta var heimsókn ógnar og hryllings, sem í fyrstu kom sem sjónarspil í sjónvarpi eins og fjarstæðukennd hryllings- eða  ógnarmynd í anda Hollywood.  Svo áttuðum við okkur á því að þetta var að gerast í raunveruleikanum.  Það voru virkilega flugvélar með alvöru farþega að fljúga á stærstu byggingar í New York undir stjórn ofstækisfullra hryðjuverkamanna.  Flugvélar með saklaust fólk innanborðs sem verið var að fórna eins og litlum peðum til að hefna og hrella og til að ná fram pólitískum markmiðum.

 

Fyrstu viðbrögð okkar Íslendinga við hryllingsfréttum utan úr heimi er vanalega að lofa og prísa einangrun okkar frá harmi heimsins og þakka fyrir að við verðum ekki fyrir þeim þjáningum og efhahagslegum skaða af atburðum sem eiga sér stað. Við erum jú einangruð eyja lítils samfélags í miðju Atantshafinu,  eða hvað?

 

Staðreyndin er sú að við erum ekki eins einangruð eins og við áður vorum, .... ég leyfi mér að segja .... guði sé lof!!   Gífurleg uppbygging á leiðakerfi Flugleiða á síðustu árum hefur gert það að verkum að Ísland er í auknum mæli orðið að ferðmiðstöð í alfaraleið á Atlantshafinu í stað þess að vera einangraður útkjálki frá Evrópu.  Þetta hefur skapað gífurlega möguleika á að laða erlenda ferðamenn til Íslands og árangurinn er verulegur. Í raun má með rökum halda því fram að íslensk ferðaþjónusta sé hugsanlega í meiri hættu vegna þessara atburða, en flest ferðaþjónusta flestra annara ríkja. Það stafar af því að ólíkt flestum ákvörðunarstöðum, a.m.k utan Norður Ameríku, eru Bandaríkjamenn stærsti einstaki hópur þeirra þjóða er sækja okkur heim. 

 

Neikvæðu áhrif þessarar “þjóðbrautarvæðingar” íslenska samgöngunetsins eru þau að áhrif ellefta september eru meiri á leiðakerfi Flugleiða, og þar af leiðandi á lífæð íslenskrar ferðaþjónustu, en þekkist hjá erlendum þjóðum.!!    

 

Staðreyndin er sú að Flugleiðir eru eitt af tveimur flugfélögum sem eru háðust allra flugfélaga í heiminum,  flugi milli Evrópu og norður-Ameríku.

 

Að teknu tilliti til þessa má segja að til þessa hafi tekist furðu vel að draga úr þeim neikvæðu áhrifum sem íslensk ferðaþjónusta varð fyrir.  Er það fyrst og fremst fyrir það að menn brugðust hart við og juku sóknina á Evrópumarkað meðan aðrir ákvörðunarstaðir drógu úr sinni markaðssókn í kjölfar hryðjuverkanna. Sem dæmi má nefna að þegar Ísland fór í auglýsingaherferð á veggspjöldum og neðanjarðarlestum í London, Frankfurt og París, þá var Ísland eini ákvörðunarstaðurinn sem var að hafa sig í frammi.  Önnur lönd, borgir og flugfélög auglýstu ekki sem þýddi m.a. að sá tími sem auglýsingarnar voru uppi, var tvö-til þrefaldur sá sem borgað var fyrir.  

 

Varðandi þessa herferð, var um samstillt átak ríkisins og greinarinnar að ræða.  Það er til fyrirmyndar og undirstrikar um leið hve nauðsynlegt er að sem flestir komi að öflugri markaðssetningu og undirstrikar að myndarlegur hlutur ríkisins í slíku, mun myndarlegri en til þessa,  er algjört grundvallaratriði.

 

Hér er um að ræða Markaðsmálin.  Þau mál eru aðalumræðuefni þessa aðalfundar. Markaðsmálin hafa brunnið á félagsmönnum SAF allt frá stofnun.  Segja má að markaðsmálin hafi verið einn aðalhvatinn að því að stofna SAF því menn vildu geta aukið almenna landkynningu og gengið til samstarfs við ríkið og Reykjavíkurborg og fengið þessa aðila til að auka sitt framlag til  þessara mála.  

 

Bæði þegar litið er til annara landa, og einnig þegar litið er til þess hverjir hagnast mest á ferðaþjónustu og almennri landkynningu, er eðlilegt og sjálfsagt að opinberir aðilar beri meginþungan af kostnaði vegna almennrar landkynningar á erlendum mörkuðum.  Það hefur í gegnum árið verið mikill skortur á því að opinberir aðilar viðurkenni þetta hlutverk sitt.  Frægt er dæmið um það að um áratugaskeið var það árviss viðburður að yfirvöld ákváðu að virða ekki ákvæði laga um að 10% af tekjum Fríhafnarinnar rynni til landkynningar.  Fór svo að lokum að þessum lögum var breytt.  Á meðan held ég að ekki sé hallað á neinn þótt sagt sé að Flugleiðir og forverar þess hafi borið hitann og þungann af kostnaði vegna almennrar landkynningar.  

 

Það er ljóst að við slíkt verður ekki lengur búið.  Bæði vegna þess að hagur flugfélaga eftir 11. september gerir það hreinlega ekki kleift, auk þess sem ferðaþjónustan sem atvinnugrein er orðin það víðfeðm og stór og hagsmunirnir fyrir þjóðarbúið eru orðnir svo augljósir og miklir að það er hreinlega ekki ásættanlegt að ríki og sveitarfélög beri ekki sinn skerf af því starfi.

 

Hafandi sagt þetta, þá er bæði ljúft og skylt að geta þess að mikil breyting hefur orðið hér á á síðustu árum og sérstaklega síðustu misserum. Áður er getið þess sameiginlega átaks sem ríkið og atvinnugreinin fóru í í kjölfar hryðjuverkanna í Bandaríkjunum.  Ég tel eins og áður sagði að það átak sé að skila okkur miklum arði þessa dagana og vikurnar og virðist útlit með þetta ferðaár, hvað ferðamenn til Íslands varðar, vera almennt mjög gott.  Einnig ber að nefna sameiginlegt átak ríkisins og ýmissa fyrirtækja um sameiginlega ímyndarkynningu fyrir Ísland í Norður Ameríku undir nafninu “Iceland Naturally”.  Er hér um fjögurra ára átak að ræða sem hrundið var af stað í kjölfar Landafundaverkefnisins og er varið árlega 100 milljónum til ýmissa landkynningarverkefna.  Þetta er að nýtast ferðaþjónustunni ágætlega og má t.d. nefna ný-yfirstaðna uppákomu, Food and Fun festival sem haldin var í Reykjavík um mánaðarmótin febrúar, mars.  

 

Loks ber að nefna sameiginlegt verkefni atvinnugreinarinnar, ríkisins og Reykjavíkurborgar sem er samningur þessara aðila um Markaðsráð ferðaþjónustunnar.  Markaðsráðið  var stofnað að frumkvæði SAF og var samningur um það undirritaður af formanni SAF, fjármálaráðherra og borgarstjóra Reykjavíkur á fyrsta aðalfundi SAF árið 1999.  Er samningurinn til fjögurra ára og er árið í ár, síðasta ár samningsins og er undirbúningur að endurnýjun hans hafinn.  Má segja að þessi aðalfundur og könnun meðal félagsmanna sem hér verður kynnt, sé upphafið að undirbúningi um endurnýjun þess samnings.  

 

Það verður að segjast alveg eins og er að árangurinn af Markaðsráðinu er misjafn.  Stjórn SAF hefur lengi verið sér meðvituð um það að félagsmenn hafa haft mjög miklar væntingar til Markaðsráðsins og að mörgum finnst þær væntingar ekki hafa verið uppfylltar.    Þetta kemur skýrt fram í niðurstöðum þeirrar könnunar sem verður kynnt hér síðar á fundinum.    Bæði er ljóst að framkvæmdinni á samningnum er verulega ábótavant, auk þess sem fyrirkomulagið á fjármögnun á hluta SAF, sem er 50 milljónir árlega, hefur verið ábótavant og ill-framkvæmanlegt.  

 

Það er vert að rifja það upp hér að í aðdragandanum að stofnun SAF og síðar Markaðsráðsins fór fram mjög mikil umræða um það hvert hlutverk Markaðsráðsins skyldi vera í landkynningarmálum.  Hvernig það hlutverk skaraðist við Úflutningsráð og Ferðamálaráð og hver aðkoma greinarinnar að stjórnun þess skyldi vera.  Einnig var það mjög til umfjöllunar hvert hlutverk landkynningarskrifstofa Ferðamálaráðs erlendis skyldi vera og á hvers forræði þær ættu að vera.  Á forræði Ferðamálaráðs eða Markaðsráðs.  

 

Niðurstaðan var málamiðlun.  Opinberir aðilar voru á þeim tíma tilbúnir til að ganga til samninga við greinina um ákveðið árlegt fjárframlag, en voru ekki tilbúnir að gera róttækar breytingar á skipulagi ferðmála og forræði yfir landkynningarmálum almennt.   Niðurstaðan var því sú að sjálfstæði Markaðsráðsins var minna en ella og var samkomulag um að starfsemi þess skyldi vistuð hjá Ferðamálaráði og skrifstofum þess.  Ég tel út af fyrir sig ekki að sú afstaða stjórnvalda á þeim tíma að vilja ekki gera rótttækar breytingar á skipulagi ferðamála af þessu tilefni hafi verið eðlileg í ljósi þess að Samtök ferðaþjónustunnar voru þá alveg ný og að verið var að stíga fyrstu skrefin í samvinnu nýrrar atvinnugreinar og ríkis í þessum málum.  

 

Nú erum við hins vegar reynslunni ríkari.   Komin er góð reynsla á starfsemi Samtaka ferðaþjónustunnar og einnig er komin reynsla á starfsemi Markaðsráðsins.  Það er ljóst að gera þarf breytingar og vonast ég til þess að á þessum fundi fari fram líflegar en málefnalegar umræður um þessi mál þannig að sú stjórn sem verður kjörin hér á fundinum fái öflugt veganesti til af fundinum til að hefja viðræður við ríki og borg um framhaldið.   Einnig er vert að geta þess að samgönguráðherra skipaði á síðasta ári starfshóp eða svokallaða “framtíðarnefnd” sem er ætlað það hlutverk að vera ráðherra ráðgefandi um framtíðarskipan ferðmála í landinu.  Nefndin er skipuð öðlingsfólki utan og innan ferðaþjónustunnar og er Hrönn Greipsdóttir framkvæmdastjóri Radisson-SAS hótelanna, formaður.  Ég held að umræðan hér hljóti einnig að vera þeirri nefnd mikilvægt veganesti þegar hún myndar sínar tillögur til ráðherra.  

 

Loks verður að gæta sanngirnis þegar þessi mál eru rædd og líta einnig í eigin barm.  Það kemur fram í niðurstöðum þeirrar könnunar sem hér verður kynnt að félagsmenn í SAF, fyrirtækin í greininni eru óánægt með margt hvað varðar starfsemi Markaðsráðs og Ferðamálaráðs.   En það kemur líka fram að fyrirtækin eru ekki að taka þátt í starfsemi Markaðsráðsins í neinu hlutfalli við það sem þau telja sig vera að gera á mörkuðum.  Margir telja sig einnig ekkert vita um starfsemi Markaðsráðsins eða hvernig þeir eigi að taka þátt í henni.  Þetta eru oft sömu aðilar og gagnrýna hvað harðast.  Þetta er auðvitað ekki sanngjarnt eða eðlilegt.  Allar upplýsingar liggja fyrir og hefur SAF margítrekað kynnt þessi mál í sínum fréttbréfum auk þess sem almennir fundir hafa verið haldnir um allt land til að uppfræða menn.   Við verðum að gæta þess að vera heil í gagnrýni okkar og uppbyggileg.  Nú er tækifærið.

 

Ég hef nú varið alllöngum tíma í að fjalla um Markaðsmálin og skipulagsmálin enda brenna þau á félagsmönnum og eru jú aðalefni þessa fundar.

 

En á Aðalfundi Samtaka ferðaþjónustunnar verður einnig að geta að nokkru almennra starfsskilyrða í ferðaþjónustunni og afkomunnar í greininni.

 

Þrátt fyrir gífurlegan vöxt í ferðaþjónustunni á síðustu árum hefur afkomu ferðaþjónustufyrirtækja verið mjög ábótavant.  Liggja þar ýmsar ástæður og mismunandi eftir greinum ferðaþjónustunnar.  Þó held ég að tvær meginástæður séu hvað stærstar fyrir greinina í heild.  Er það skortur á eigin fé annars vegar og árstíðarsveiflur í tekjum hins vegar.   Hvað árstíðarsveiflur viðkemur, má segja að þörfin á að jafna þær út sé aðalhvatinn að þátttökunni í Markaðsráðinu og aðalástæðan fyrir því að félagsmenn hafa jafn brennandi áhuga á Markaðsmálunum og raun ber vitni.  

 

Varðandi skort á eigin fé í greininni, þá hefur það sýnt sig að fyrirtæki sem hafa stækkað ört að umfangi eftir því sem ferðamönnum fjölgar, eru mörg hver byggð á mjög veikum grunni fjárhagslega og hafa þurft að fjármagna stækkunina með lánsfé að stórum hluta.  Þetta lánsfé er gífurlega dýrt á Íslandi eins og menn þekkja og sérstaklega erfitt viðureignar í þeim miklu árstíðarsveiflum sem enn er við að etja.  Ef afkoma hótelfyrirtækja á landsbyggðinni og hópferðabifreiðafyrirtækja skýrasta dæmið um þetta. 

 

Menn hafa brugðist við þessu m.a. með sameiningu fyrirtækja, í afþreyingargeiranum, hópferðageiranum og víðar.  Ég tel það vera heillavænlega þróun sem skapar sterkari einingar sem eru betur í stakk búnar að takast á við sveiflurnar og laða að sér nýtt fjármagn.  Það er mjög nauðsynlegt að atvinnugreinin hafi aðgang að fjármagni sem er fúst að taka þátt í þessari endurskipulagningu.  Ferðamálasjóður er alls ekki í stakk búinn til þess, auk þess sem sá sjóður hefur ekki það hlutverk.  Ferðamálasjóður er í raun dauður hvað sem þátttakandi í uppbyggingu ferðaþjónustunnar á Íslandi og er mjög brýnt á að taka á málum hans.  Það sem greinin þarf er öflugur lánasjóður sem lítur á það sem sitt hlutverk að taka þátt í uppbyggingu greinarinnar með þátttöku í fyrirtækjum og verkefnum í formi áhættulána og þróunarstyrkja.  

 

Hin veika staða margra fyrirtækja í ferðaþjónustu er ekki bara einkamál þeirra og eigenda þeirra.  Fyrirtækin í greininni eru öll mjög háð hvort öðru og eiga mikil viðskipti sín á milli.  Því er það hagsmunamál allra að fyrirtækin séu öflugri og stærri.  Besta dæmið um þetta er gjaldþrot Samvinnuferða Landsýnar á síðasta ári.  Það gjaldþrot uppá tæpar 900 milljónir króna hafði gífurleg áhrif á mjög mörg önnur fyrirtæki í greinninni sem sum hver eiga e.t.v. ekki eftir að lifa það áfall af.  

 

Að lokum nokkur orð um Evrópumálin sem mjög ofarlega eru á baugi í þjóðfélagsumræðunni um þessar mundir.  Það má með sanni segja að sú umræða hafi hafist á aðalfundi SAF fyrir tveimur árum þegar íslenska krónan hafði styrkst svo gagnvart evrunni á stuttum tíma að það var að ógna verulega afkomu fyrirtækja í greininni.    Síðan hefur gengið snúist við og krónan hefur veikst gífurlega gagnvart Evrunni og öðrum gjaldmiðlum sem hefur haft í för með sér önnur vandamál, bæði hvað varðar skuldir fyrirtækja svo of eftirspurn eftir utanlandsferðum meðal íslendinga.  Þá sögðum við á aðalfundi SAF að æskilegast væri fyrir ferðaþjónustuna að taka upp Evruna því það væri sú mynt sem flestir af okkar viðskiptavinum nota og miða sín útgjöld við.  Því myndi einnig fylgja að fyrirtækin myndu búa við þau vaxtaskilyrði sem Evrunni fylgdu sem í allra manna minnum hafa verið hagstæðari en þau sem fylgja íslensku krónunni og íslenska bankakerfinu.   Í raun má segja að það sé ekki ljóst hvort okkar versti óvinur sé gjaldmiðillinn eða bankakerfið.  Vaxtamunurinn sem bankakerfið á Íslandi tekur til sín er í mörgum tilfellum hærri en þeir útlánsvextir sem gilda í öðrum löndum.  Það er með slíkum ólíkindum að það tekur ekki nokkru tali og er hreinlega að sliga mörg fyrirtæki og heimili.

 

En aftur að evrunni.  Það er semsagt alveg ljóst að ef Evrópuumræðan snérist bara um gjaldmiðilinn og vaxtastigið, þá væri það augljósir hagsmunir ferðaþjónustunnar að ganga til samstarfs við Evrópubandalagið.  Aðrir hagsmunir flækja hins vegar myndina þannig að ef það er ekki í boði að taka upp gjaldmiðilinn, vextina og aðgang að sanngjarnara og skilvirkara bankakerfi eitt og sér , þá kallar það á meiri umræðu og greiningu á heildaráhrifum á ferðaþjónustunna.  Þau atriði sem þar koma til eru hvaða áhrif hefði aðild að Evrópusambandi á hagsveiflu og stjórnun á þeim, á arð þjóðarbúsins af fiskimiðunum og í gegnum þettta, áhrif á ferðaþjónustuna.  Endanleg greining á þessu fyrir ferðaþjónustuna og umræða um það verður að bíða betri tíma, en ljóst er að þessi mál eru komin á dagskrá og það er skylda okkar að mynda okkur skoðun um þetta út frá okkar hagsmunum. 

 

Að lokum vil ég þakka stjórn SAF og starfsfólki frábært samstarf á árinu.  Ég vil einnig þakka félagsmönnum góða þátttöku í starfsemi samtakanna og góða sókn á þennan aðalfund.  Ég vona að hér fari fram góð og málefnaleg umræða sem næsta stjórn getur tekið með sér heim til að fylgja eftir.

 

Takk fyrir.

 

